
Հանրակրթական դպրոցների կառավարման համակարգում առկա հիմնախնդիրների վերլուծություն

Կրթական համակարգի բարեփոխումներ ՀՀ-ում իրականացվել են սկսած 1990-ական թվականներից: Այդ բարեփոխումների շարքում ՀՀ Կառավարությունը իրականացրել է կրթական համակարգի կառավարման բարեփոխումներ 1990-ական թվականների 2-րդ կեսին Համաշխարհային բանկի «Կրթության ֆինանսավորում եւ կառավարման բարեփոխումներ» ծրագրի աջակցությամբ : Բարեփոխումների հիմնական թիրախային ոլորտներն էին պետական դպրոցների կառավարման համակարգի նորմատիվ-իրավական դաշտի բարելավումը, դպրոցների կառավարման համակարգի ժողովրդավարացումը և խորհուրդների միջոցով կառավարման ներդրումը: Ապակենտրոնացման բարեփոխումները նպատակ ունեին խթանել համայնքների մասնակցությունը դպրոցների կառավարմանը: Շահագրգիռ կողմերի ներկայացուցիչների ներգրավումը կառավարման խորհրդում  նպատակաուղղված էր ժողովրդավարության միջոցով արդյունավետ որոշումների կայացմանը:
Չնայած բարեփոխումներին միտված օրենսդրական դաշտի առկայությանը՝ իրական կիրառման ժամանակ ի հայտ եկած թերացումները մեծապես խոչընդոտեցին դպրոցների արդյունավետ կառավարման համակարգի ստեղծմանը: Դպրոցների կառավարման ապակենտրոնացման քաղաքականությանը, ի վերջո, չհաջողվեց մեծացնել համայնքի ներգրավվածությունը դպրոցի կառավարման գործում :
Ներկայումս հանրակրթական դպրոցների կառավարման համակարգում առկա են մի շարք հիմնախնդիրներ, որոնք շուտափույթ լուծում են պահանջում: Կարևորագույն խնդիրներից է, թերևս, դպրոցի տնօրենի պաշտոնի հիմնականում քաղաքականացված բնույթը և տարածքային կառավարման մարմինների չափազանց մեծ ազդեցությունը դպրոցի վրա: Ի սկզբանե հասարակությունը պատրաստ չէր լիովին ընկալելու խորհուրդների միջոցով դպրոցների կառավարման բնույթը, ինչը հանգեցրեց նրան, որ կառավարման խորհուրդները հիմնականում ձևական բնույթ են կրում: Դրան նպաստում է նաև այն հանգամանքը, որ կառավարման խորհրդի անդամների համար վերապատրաստումներ իրականացվել են ընդամենը մեկ անգամ համաշխարհային բանկի կողմից իրականացվող «Կրթության ֆինանսավորում եւ կառավարման բարեփոխումներ» ծրագիրի շրջանակներում: Կառավարման խորհորդների ներկայիս կառուցվածքը չի ապահովում խորհուրդների անկողմնակալությունը: Խորհուրդը բաղկացած է 8 անդամից՝ 4 անդամ նշանակվում է լիազոր մարմինների կողմից, 2-ական անդամներ մանկավարժական և ծնողական խորհուրդներից: Տարածքային կառավարման մարմինները խորհրդի անդամ են նշանակում հաճախ այնսպիսի մարդկանց, ովքեր հետապնդում են իրենց նեղ շահերը: Համայնքի և ծնողների ներգրավվածությունը բավարար չէ, մանկավարժական և ծնողական խորհուրդներում  չընդգրկված մանկավարժները և ծնողները խորհրդում ընդգրկվելու հնարավորություն չունեն (ինքնաառաջադրման մեխանիզմի բացակայություն): Մեկ այլ խնդիր է նաև այն, որ անդամների համար կրթական ցենզ սահմանված չէ, անդամների իրավունքներ և պարտականություններ ամրագրված չեն: Կառավարման խորհրդի ցածր պատասխանատվությունն ու դերը տնօրենին դարձնում են միանձնյա որոշում կայացնող: Չնայած այն հանգամանքին, որ կառավարման խորհուրդը ընտրում է տնօրենին ներկայացված զարգացման ծրագրի հիման վրա՝ կառավարման խորհուրդը ծրագրի կատարման մասով պատասխանատվություն չի կրում: Մեկ այլ խնդիր է, որ կառավարման խորհուրդը հասանելի և հաշվետու չէ համայնքին, որոշումները չեն հրապարակվում: Կառավարման խորհրդի անդամներին տվյալ դպրոցում և համայնքում հիմանակնում չեն ճանաչում: Կառավարման խորհրդի, դպրոցի տնօրենի, հաստատության խորհրդակցական մարմինների, այլ շահագրգիռ կողմերի միջև գործընկերության  մշակույթը էական զարգացման կարիք ունի: Կառավարման խորհրդի անդամները որպես կանոն մոտիվացված և նախաձեռնող չեն:
Միջազգային փորձ
Միջազգային փորձի ուսումնասիրությունը ցույց է տալիս, որ գոյություն ունեն դպրոցների արդյունավետ կառավարման տարբեր համակարգեր՝ կախված երկրի աշխարհագրական , սոցիալ-տնտեսական, մշակութային առանձնահատկություններից: Միևնույն ապակենտրոնացման քաղաքականությունը որդեգրած տարբեր երկրներ տարբեր արդյունքներ են գրանցել:
Նախ կարող ենք զուգահեռներ ացկացնել Ռուսաստանի Դաշնության եւ Վրաստանի Հանրապետության միջև,  որոնք վերջին տարիներին իրականացրել են ապակենտրոնացման գործընթաց: Ռուսաստանը, իր չափսերի և բազմազանության պատճառով, դժվարացել է արդարացիորեն բաշխել ռեսուրսները կենտրոնականից տեղական մակարդակով, կառավարման խորհուրդը հետևողականորեն չի ներդրվել: Վրաստանի դեպքում ապակենտրնոցումը հանգեցրել էր նրան, որ տնօրենների պաշտոնները քաղաքականացվել էին, որի պատճառով դպրոցների կառավարումը կրկին վերակենտրոնացվեց՝ սահմանափակելով դպրոցների ինքավարությունը և ավելացնելով Կրության նախարարության վերահսկման լծակները:
Եգիպտոսի եւ Իսպանիայի օրինակները ցույց են տալիս, որ խորհուրդների աշխատանքը կարելի է դարձնել առավել արդյունավետ դպրոցական մակարդակով վերապատրաստումների միջոցով, իսկ Ֆինլանդիայի եւ Միացյալ Նահանգների ապակենտրոնացված համակարգերը ցույց են տալիս, որ խորհուրդները կարող են արդյունավետ լինել, եթե դրանք իրականում հաշվետու են հանրությանը: 
Դպրոցների կառավարման լավագույն փորձի օրիրնակներ են Ֆինլանդիայի եւ ԱՄՆ-ի համակարգերը, որտեղ տնօրենները անցնում են դպրոցի կառավարման հմտությունների վերապատրաստումներ: ԱՄՆ-ում դպրոցի տնօրենի աշխատանքը պանահջում է դպրոցի կառավարման համապատասպան որակավորում՝ մագիստրոսի աստիճան:
Ի՞նչ դասեր կարող ենք քաղել:
Դպրոցների կառավարման համակարգը կարևոր դեր է խաղում կրթության որակի ապահովման համատեքստում: Հայաստանում ավելի լավ կրթական արդյունքների հասնելու համար անհրաժեշտ է վերանայել դպրոցի կառավարման հիմնական տարրերը, ինչպիսիք են տնօրենի նշանակումը կամ դպրոցական խորհուրդների գործունեությունը: Հարկ է հաշվի առնել այն հանգամանքը, որ միջազգային լավագույն փորձը միշտ չէ, որ  կիրառելի է այլ երկրներում ևս: Դրա լավագույն ապացույցն է ապակենտրոնացման ճանապարհն անցած մի շարք պետություններում գրանցված շատ տարբեր արդյունքները: 
Ներկայումս հանրակրթական դպրոցների կառավարման համակարգի հիմնախնդիրների լուծման մի քանի տարբերակներ են քննարկվում և տարվում են աշխատանքներ ավելի արդյունավետ կառավարման մոդելի ձևավորման ուղղությամբ: 
